
 

Jaorverslaag 

Nao ôs jaorvergadering op 29 april 1972 zien weej veur d’n iérste kiér beejein gekômme op 9 mei 
1972 um de funksies in ’t bestuur te verdeile. Zeej bliéve op ein nao in dezelfde hand. Jac Houben 
is weer gekaoze as veurzitter en vors; vice-veurzitter Pieter Ebus, 1e sikkertaris Toën Smits, 
2e sikkertaris Sjraar van den Broek,1e penningmeister Lei Seelen, en 2e penningmeister Jan Peters. 

In de vekansietied as meugelijk vergaderd. We kwame elke maond ennen aovend beejein um de 
veurbereidinge veur ’t nieje seizoen te treffe. Veural umdet weej ôs iérste lustrum woele viere. In 
daen tiéd hadde weej ein paar trouwpartiéje maar ouk begrafenisse bleve ôs neet bespaard. 

9 september 1972. De iérste officiële gebeurtenis waas de voetbalwedstrijd taege de Berg en Bos 
Boys. ’t Veurig jaor hebbe zeej ôs effe laote ruuke, maar dees reis woorte weej weer in de pan 
gehak. 

Op 16 september waas ôzze leedjesaovendmet maar leefs 13 leedjes. As nr. 1 As ik dich zeen, 
2e Kôm sjoenkel ens mei. 3e ’t Maske en 4e De Maagdenberg. Zoéas andere jaore woorte de leedjes 
weer opgesteurd veur de arrangemente te make. D’n tiéd van repetere waas weer aangebraoke. 

De tradisionele kienaovend ôntbrook d’r neet aan en de diverse kemissies zoote ouk neet stil en d’r 
woort drök gewerk aan d’n elfde van d’n elfde. 

11 november 1972.  Det waas eine drökke daag. ’s-Morges vruug toog ’t stel weer nao Wiért um 
de plaat op te neme. We meuste ôs spooije um op tiéd truuk te zien veur de zittingsaovend. ’s-
Morgesvruég waas de Technische kemissie al bezig in de zaal beej Jansse. 't Hoegtepunt waas ouk 
dit jaor ’t aaftraeje van Prins Frans d’n Iérste en zien adjudante Wim(Daemen) en Sjraar 
(v.d.Broek). Zeej woele ’t ens anders doôn en ginge op wintersport met ôzze eige splinternieje 
Hofauto, waobeej ein nieje funksie te pas kwaam n.l. die van hofsjefeur. Det woort, en wie kan ’t 
anders, Jan Christis. De TC had alles veur d’n nieje hofauto aaneingebraoije. As me ens ging kiéke 
waat zeej aan ’t doôn ware, dan schiéfde ze met zo’n twintig man: “Pas op veur dien kleijer, pas 
geverf..” 

De vastelaovesplaat kwaam ouk weer op tiéd veur sinterklaos en we hebbe ze alle 652 stöks kinne 
verkaope. We koste weer waat op aom kômme. 

Op 3 fibberwarie 1973 waas weer ’t hoégtepunt van ôs seizoen de Prinsebal. Idderein heel 
idderein in de gate wao hae nao toe ging. De Raod van Elf trok zich truuk um de Prins op te haole. 
Inkele raodsleeje ware ze kwiét, wao is Joep en wao is Jan. ’t Zal toch neet waor zién det die d’r 
beej zien?? De Chef de Protocol (Gijs v.d.Broek) had ’t d’r maar drök mei. Idderein in de zaal keek 
gespanne nao de dreej wienböl, maar dao zoot hae gaar neet onder. Wie ’t moment dao waas 
stônd ôzze Baer (van der Meij) zoë maar op de buun. En ze koste ’t allemaol maar neet gluive. 
Wiés op ’t letste moment is hae veur ôs vereiniging bezig gewaes, buuts, filme en drökke van de 
alde feep. Hae woort met vuël sukses met de waardighede van de Prins umhange. Zoë ouk zien 
adjudante Michel(Faessen) en Jan (Peters). Hae had ein paar gooije adjudante oétgezôch.     

De resepsie waas good. Ze hônge weer met de bein boete. D’n tiéd van bezeuke aaflegge kwaan 
d’r weer aan. De bejaordeaovend, dae toch idder jaor ein groet sukses is. Bezeuk aan de jeugprins 
thoës. resepsie van buutkampioen Jan Pollux, Boëte de Paort, Stella Duce, St Clara, 



scheidsrechters, spaorwaeg sportvereiniging, Berg en Bos Boys. Dao tössedoor meus ôzze Prins en 
adjudante aan andere aovende eur meiwerking gaeve met ’t trio De Maagdenbergers. Hae stond in 
de buut, waas zenger en ’t volgend augeblik weer Prins Baer d’n Iérste van De Wien. 

Ôs twiéde zitting kwaam, wao me toch wat spesijaals woel make in verband met ôs 1e lustrum. 
Deze aovend is ôs lustrum waerdig gewaes. D’r kwaam maar gen ind aan de straom van artieste. 
Hae waas grandioos. Daags d’r nao op d’n tiéd in Hotel Maagdenberg um de zaal aan te passé aan 
ôs eige resepsie, de vlag te heise en efkes nao Bliérick nao de resepsie van de prins van de 
Wortelepin. Det ging allemaol met ôzze eige hofauto. Wie we oét Bliérick truuk kwame meus de 
wage toch waal erg trekke. ’t Waas net asof hae de berg in meus. Wie we beej Hotel Maagdenberg 
aankwame begoof de wage ’t toch efkes. Daonao hadde weej ôs eige resepsie en die waas hiel 
good. We hebbe inkele gifte gekrege um de ônkoste te bestriéje. 

Met de vastelaovesdaág haet idderein weer good zien bes gedaon. Dinsdaags um twelf oor ’s-nachs 
woort de Wienvlag, die we van Prins Frans d’n Iérste en zien adjudante hadde gekrege, weer 
gestreke en waas ’t seizoen veur ôs weer achter de rok. 

Aan alles en idderein, zônder oétzôndering, leeje of boétestaonders die aan ôzze 
Wienervastelaovend hebbe meigewerk, oét naam van ôs allemaol hiel, hiel hertelijk bedank veur 
d’n ônvergaetelijke vastelaovend. 

Ik stop nôw mien relaas, maar ein dink mot ik nog zegge, ôs vereiniging haet nôw 258 leeje en op 
de wachliés staon d’r nog 47.. 

Toon Smits, sikkertaris. 

 


